
PREDGOVOR

Sa pojavom novih tehnika i tehnologija, pripreme knjiga i uopšte

udžbeničke literature, posebno iz tehničkih disciplina, postalo je lakše i

kvalitetnije. Skratilo se vrijeme pripreme i pojavio daleko veći broj

knjiga nego što je to bilo ranije. Iz oblasti mehanika bilo je dosta

različite literature, koja nažalost nije u potpunosti odgovarala

nastavnom procesu i programu po kome se radilo.

Ipak dobro rješenje jeste postojanje udžbenika koji u potpunosti slijedi i

podržava sadržaj koji nastavnik predaje studentima. Zbog toga smo

radeći dugi niz godina na predmetima Staika i Mehanika I, na prvoj

godini studija mašinskih i građevinskog fakulteta stekli iskustvo kako i

šta predavati studentima i šta treba ispitivati studente. U skladu sa

Bolonjskim procesom, nije jednostavno na prvoj godini sa teoretskim

predmetom kakav je Statika uvoditi nove tehnike predavanja i vježbi.

Zato kao jedina i sigurna potpora za postizanje dobrih rezultata jesu

knjige, udžbenici, zbirke i praktikumi.

U knjizi Statika skupili smo niz zadataka koji su se pojavljivali kao

ispitni zadaci u eliminatornom dijelu ispita (pismeni dio ispita).

Teorijska osnova, za rješavanje zadataka datih u knjizi, data je na

jednostavan, razumljiv način i što je moguće u manjem obimu.

Prethodne zbirke zadataka, čiji je sadržaj uključen u ovu knjigu,

pokazale su se kao dobra osnova i bile su dosta korisne i tražene, pa je i

ovo kompletno rješenje, teorijske osnove i prateći zadaci možda i

najbolje rješenje za studente.

Smatram da smo izdavanjem ovog užbenika za predmet Statika i

Mehanika I studentima olakšali pripremu i savladavanje tako važnih

osnova za sve studente tehničkih fakulteta, posebno mašinskih i

građevinskih.

Bićemo zahvalni i pozivamo sve koji pronađu greške bilo koje vrste, koje

su nam promakle da nam ukažu na njih.

Posebnu zahvalnost dugujem recenzentima prof. dr. Avdi Voloderu i

prof. dr. Džaferu Kudumoviću na trudu koji su uložili da pregledaju

materijal i ukažu na propuste.

Mr. Samir Lemeš je dizajnerskim rješenjem korica značajno doprinio

prepoznatljivosti i vizuelnom identitetu knjige zbog čega mu dugujemo

zahvalnost.

Autori

Zenica, oktobar 2007.

UVOD U MEHANIKU

1.1 Definicija, zadatak i podjela mehanike

Mehanika kao grana prirodnih nauka je naučna disciplina koja izučava

zakone mirovanja (ravnoteže), mehaničkog kretanja, kao i uzajamnog

djelovanja materijalnih tijela. Naziv mehanika dolazi od grčke riječi

"mehane" koja ima značenje stroja (mašine) ili oruđa (sprave). Nastanak

mehanike bio je uslovljen životnim potrebama čovjeka u njegovoj borbi

za opstanak. Opažanje prirodnih pojava, koje je staro koliko i

čovječanstvo, kao i određenih sličnosti i zakonitosti u tim pojavama

vodilo je ka postepenom pretvaranju iste u spoznaju i konačno u

naučnu misao. Pri tome, čovjek je uočio da na neke pojave može utjecati

i potpuno ili djelimično ih iskoristiti, odnosno podvrgnuti svojoj volji. Iz

navedenog je očigledno da se mehanika temelji na opažanju,

iskustvima, eksperimentu i teoriji. U okviru mehanike primjenjuju se

različite metode kao što su: eksperimentalne, metode logičkog

zaključivanja i egzaktne metode matematike. Kako mehanika raspolaže

sa malim brojem aksioma, koji se temelje na opažanju i iskustvu, pri

proučavanju mehanike uglavnom se koristi deduktivna metoda.

Deduktivna metoda podrazumijeva formulisanje opštih pojmova i

zakona, a zatim se, logičkim zaključivanjem, primjenom matematičkih

metoda izvode ostali teoremi i principi mehanike.

Mehanika kao osnovna i najstarija grana fizike raspolaže principima i

zakonitostima na kojima se zasnivaju mnoge grane fizike. Kao naučna

disciplina mehanika se bavi proučavanjem najjednostavnijih prirodnih

pojava, koje nazivamo mehaničkim kretanjem. Pod mehaničkim

kretanjem podrazumijevamo pojavu promjene položaja materijalnih

tijela, koja se vrši u toku vremena, jednih u odnosu na druge, kao i

promjenu relativnog položaja dijelova materijalnih tijela, to jest

deformacije tijela.

Svaka promjena položaja tijela uvjetovana je djelovanjem nekog

vanjskog uzroka koji nazivamo silom. Zbog toga se mehanika bavi i

silama, to jest ona istražuje i uzroke kretanja.

Pod pojmom materijalnog tijela podrazumijevamo prostor ispunjen

materijom. Materija ili tvar je ono što ispunjava prostor i što osjećamo

preko naših osjetila, odnosno ono što djeluje na naša čula. U prirodi i

svuda oko sebe neprekidno opažamo biološke, hemijske, mehaničke,

toplinske, električne i druge promjene. Općenito, sve te raznovrsne i

mnogobrojne promjene nisu ništa drugo do različiti oblici kretanja

